
Ucapan Encik Zainul Abidin Rasheed, Setiausaha Parlimen Kanan 

(Ehwal Luar) dan AP GRC Cheng San (Punggol East) di Jamuan Hari Kebangsaan Punggol 
East. Pada 8 malam, Ahad 8.8.99, di Punggol Park, Hougang Ave 10.

Malam ini kita menyambut Hari Kebangsaan yang ke-34, dan yang terakhir

abad/alaf ini.

Sungguhpun sejarah moden Singapura boleh dikatakan singkat, termasuk 34 tahun sejak 
merdeka, tetapi ia telah melalui pelbagai era, bermacam ujian, cabaran, malah 
pancaroba.

Singapura pernah dijajah British, Jepun dan menganggotai Malaysia sebelum merdeka 
dalam 1965. Ia telah mengalami ancaman komunis, hasutan perkauman, rusuhan kaum dan 
kemelesetan, tetapi kini stabil untuk terus maju ke hadapan.

Ia malah dilihat sebagai contoh negara yang baik pemerintahannya (good

governance) dan megamalkan dasar-dasar yang berwibawa dan dapat dipertahankan. 
Kegawatan ekonomi baru-baru ini juga telah dapat diatasi dengan cepat, berkat 
dasar-dasar yang berani dan dengan kerjasama penuh pemerintah, rakyat, para pekerja 
dan majikan.

Dari segi ekonomi, Singapura telah menunjukkan bagaimana sebuah negara kecil tanpa 
hasil semula jadi telah berjaya menggembeleng tenaga manusianya untuk maju dan 

makmur. Ini dilakukan pula dalam keadaan hidup berharmoni masyarakat berbilang 
kaum/agamanya.

Dari paya Jurong, ia dibawa ke mercu taman perindustrian contoh sedunia. Dari 
penggantian import, ekonomi Singapura kini mengeluarkan hasil perkilangan elektronik
dan teknologi tinggi yang canggih. Ia menjadi pusat (hub) bagi perkhidmatan udara, 
laut, logistik, kewangan dan IT.

Tetapi roda kemajuan ekonomi dan teknolgi terus ligat berubah. Kita kini

memasuki era ekonomi berteraskan ilmu. Ilmu dan teknologi maklumat (IT) akan menjadi
asas penting pekerjaan.

Masyarakat Melayu telah, kebelakangan ini, khususnya dua dekad yang lalu,

menunjukkan kesediaan yang sungguh-sungguh mereka untuk berubah mengikut tuntutan 
masa.

Semangat positif ini, jika diteruskan bagi alam KBE pula, akan menjamin

masyarakat tidak ketinggalan dalam mengejar ilmu dan kemahiran baru.

Masyarakat Melayu perlu menterjemahkan kesedaran ini ke langkah-langkah lanjut yang 
tersusun bagi mencari dan meningkat ilmu dan kemahiran baru, khusus dalam bidang IT 
dan sains dan teknologi.

Saya yakin masyarakat Melayu mampu gerak cepat bersama dan dengan teratur dalam 
arena KBE.

Arus menjayakan KBE ini harus dijadikan sebagai satu angkatan/gerakan (movement) 
yang rapi lagi berkesan.

Ia perlu kerjasama rapat dan penyelerasan kolektif antara semua lapisan

masyarakat dengan pertubuhan-pertubuhan Melayu/Islam. Langkah-langkah awal 
masyarakat ke arah menjayakan Konvensyen KBE Disember ini harus menjadi benih 
permulaannya, insyaAllah.

Wabillahhittaufiq wh ws.

